
An Chéad Taispeántas

An pobal a bhí i láthair ag an gcéad taispeántas de 
chuid na nImpriseanaithe, ní fhéadfaidís bun ná barr 
a dhéanamh de na saothair. Theip orthu meabhair 
a bhaint as na buillí gearra amscaí scuaibe agus 
b’ait leo an obair ‘neamhchríochnaithe’ a bhí ar 
taispeáint. Dar leis na criticeoirí go raibh an líníocht 
féin go dona, na dathanna an-ghráisciúil agus an 
comhdhéanamh féin aduain amach is amach.

Bunús an Impriseanachais
I Mí Aibreáin na bliana 1874 reáchtáil buíon óg ealaíontóirí taispeántas dá gcuid 
féin.

Tháinig siad le chéile chun a gcuid saothar a thaispeáint don phobal de bharr nach 
raibh róghlacadh ag an Salon leo. Bhain an obair stangadh as an bpobal, ámh, 
agus bhí na saothair ina gceap magaidh acu. Níorbh fhada go raibh leasainm ar 
an mbuíon óg ealaíontóirí, na hImpriseanaithe. Ar an dream sin bhí, Edgar Degas, 
Claude Monet, Paul Cézanne, Pierre-Auguste Renoir, Camille Pissarro, Alfred Sisley 
agus Berthe Morisot. Chuir an grúpa seacht dtaispeántas eile ar siúl idir na blianta 
1874 agus 1886 agus diaidh ar ndiaidh tháinig an lá gur ghlac lucht ceannaithe lena 
stíl nua.

Céard is Impriseanachas ann?

Ar an bpictiúr Imprisean: Éirí na Gréine le Claude 
Monet atá an téarma ‘Impriseanachas’ bunaithe 
(fíor 41.1). Bhí an saothar sin le feiceáil mar chuid 
den chéad taispeántas úd. Is éard atá á léiriú sa 
phictiúr ná éirí na gréine os cionn na farraige ag 
La Harve gar do theach Monet sa Normainn. Chuir 
Monet roimhe solas síorathraitheach na maidine 
agus é ag crithlonrú ar an uisce a léiriú. Bhí tuairim 

aige go mbíonn cuma níos gile fós ar na dathanna 
príomhúla nuair a bhíonn dathanna comhlántacha 
taobh leo. Theastaigh uaidh an teoiric sin a fhíorú.

Iarradh ar Monet ceannteideal a chur le pictiúr dá 
chuid do chatalóg an taispeántais, bhí práinn leis 
mar obair agus ba é an focal a roghnaigh sé as a 
sheasamh ná imprisean. Tharla gurbh é Édouard 
Renoir, deartháir leis an ealaíontóir cáiliúil, a bhí 
ina eagarthóir ar an gcatalóg. Chuir Édouard na 
focail ‘Éirí na Gréine’ leis an teideal. Ba bheag a shíl 
siad an uair sin go mbéarfadh na criticeoirí ar an 
bhfocal úd imprisean agus go mbunófaí ainm na 
gluaiseachta trí chéile ar an teideal céanna ar ball.

Ar na léirmheasanna a scríobhadh ar an 
gcéad taispeántas sin, ba é an ceann a scríobh 
an t-iriseoir Louis Leroy an ceann is mó a tharraing 
caint. Scríobhadh é mar scéal grinn dar teideal 
‘Taispeántas na nImpriseanaithe’ ina dtugann Leroy 
péintéir cáiliúil tírdhreach leis go dtí an taispeántas. 
Déanann sé cur síos ar an bpian a fhulaingíonn 
an t-ealaíontóir agus é ag breathnú ar na pictiúir 
thubaisteacha, ceann i ndiaidh a chéile. Ar Claude 
Monet a dhírígh Leroy an focal is géire agus rinne 
ceap magaidh de Imprisean: Éirí na Gréine. ‘Cé hiad 
féin, na ‘hImpriseanaithe’ seo?’ a d’fhiafraigh sé ar 
deireadh.

Buíon Cairde

Buíon cairde a bhí sna ‘hImpriseanaithe’ a raibh cur 
chuige faoi leith acu agus stíl dá gcuid féin. Mar 
ealaíontóirí aonair bhí siad an-éagsúil lena chéile 
ach bhí an dearcadh céanna acu i leith an tsaoil 
ina dtimpeall. Ní  ligfidís do  choinbhinsiún ar bith 
bac a chur orthu. Ba nós leo teacht le chéile go 
rialta in Café Guerbois i bPáras chun cúrsaí ealaíne 
a phlé in éineacht le Édouard Manet.

Stíl an Impriseanachais

Tírdhreacha, dreacha cathrach agus gnáthshaol na 
ndaoine a léirigh siad i bhformhór a gcuid pictiúr. 
Amuigh faoin spéir a phéinteáiltí na saothair agus 
bhí tábhacht faoi leith ag an dúlra iontu. Ba é an 
rud a chuir na himpriseanaithe rompu ná beocht 
agus carachtar a n-ábhar agus imirt an tsolais ar 
an ábhar a ghabháil. Dá bharr sin, phéinteáiltí na 
pictiúir go tapa agus bhaintí úsáid as buillí scaoilte 
scuaibe. Bhí cuid mhaith de na teicnící a chleacht na 

himpriseanaithe in úsáid ag ealaíontóirí le fada, ach 
bhí na himpriseanaithe ar an gcéad dream chun iad 
a chur le chéile. Bhí dánacht agus úire faoin gcur 
chuige sin nach bhfacthas cheana san ealaín.

An briseadh leis an traidisiún

Ba chuid de nósmhaireacht an Acadaimh le fada an lá 
an sceitseáil mhear amuigh faoin ngrian agus úsáid 
a bhaint as buillí scaoilte scuaibe. Go deimhin, bhí 
an-chuid cosúlachtaí idir na sceitsí ola ar a dtugtaí 
esquisses agus na pictiúir úra a bhí á ndéanamh ag 
na hImpriseanaithe. Ach bhíodh bailchríoch thar a 
bheith mín ar na pictiúir a bhí de réir stíl fhaofa an 
Acadaimh. Bhris na hImpriseanaithe mórán gach riail 
a bhí ag Acadamh na Mínealaíon agus chuaigh siad 
glan in aghaidh ghnáthnósanna na péintéireachta 
a bhí á gcleachtadh sa Fhrainc sa 19ú haois. Thug 
siad a gcúl d’ábhair stairiúla, reiligiúnacha agus 
mhiotaseolaíochta, agus thréig siad na dathanna 
dorcha, créúla a bhíodh in úsáid go dtí sin. 
Bhreathnaítí ar shaothar na nImpriseanaithe mar 
agóid dhainséarach in aghaidh an traidisiúin, dá 
bharr sin.

Nuálaíocht na péintéireachta Impriseanaí

Seo a leanas na príomhthréithe a bhain le healaín 
na nImpriseanaithe:

• A bheith ag obair amuigh faoin aer (en plein 
air)

• Ábhair a phéinteáil amuigh faoin aer, ón 
dúlra féin, fíoracha san áireamh.

• Dathanna eile a úsáid seachas dubh agus liath

• Thug na healaíontóirí faoi deara nach dath 
liath ná donn a bhíonn ar scáthanna, ach 
dathanna eile. Sheachain siad an dubh féin 
agus mheasc dathanna comhlántacha le 
chéile ar mhaithe le toin liatha agus toin 
dhorcha a dhéanamh.

• Rinne siad staidéar ar an éifeacht a bhíonn 
ag solas na gréine ar an uisce agus ar 
shneachta. Mar shampla, thug siad faoi 
deara gur scáthanna gorma agus corcra a 
fhágann gorm na spéire ar an sneachta. 

• Éifeacht an tsolais

• D’aithin na healaíontóirí go dtagadh 
dathanna éagsúla ar rudaí nuair a chuirfí 
in áiteanna éagsúla iad nó nuair a bheadh 
solas ar leith ag titim orthu.

• D’úsáid siad blocanna de dhathanna 
príomhúla neamh-mheasctha agus buillí 
beaga scuaibe chun an solas frithchaite a 
chur in iúl.

• Bhain siad úsáid as dlí na hoptaice chun 
go ndéanfadh súil an bhreathnóra cumasc 
optúil ar na dathanna. Is é sin, in ionad na 
dathanna a mheascadh, chuiridís dathanna 
beoga neamh-mheasctha ar an gcanbhás 
le buillí beaga scuaibe. D’fhág sé sin go 
meascfaí na dathanna i súil an duine a bhí 
ag breathnú ar an bpictiúr.

• Buillí scaoilte scuaibe

• D’oibrigh na healaíontóirí go tapa. D’úsáid 
siad buillí scuaibe tiubha gearra chun 
mianach seachas mionsonraí an ábhair 
a thabhairt leo. Buillí scaoilte scuaibe a 
chleacht siad chun preabadh agus bogadach 
an tsolais a chur in iúl.

• Scuaba comhréidhe a úsáid – an tache

• Tá clú anois ar na pictiúir Impriseanaíocha 
de bharr an tache, focal a chiallaíonn paiste. 
An rud atá i gceist le tache ná an buille daite 
scuaibe a rinneadh le scuab chomhréidh. 
Ba rud úrnua é scuab chomhréidh a úsáid 
seachas scuab chruinn.

• Péint thiubh fhliuch a chur ar an dromchla

• Ba phictiúir theimhneacha iad na saothair 
Impriseanaíocha, de ghnáth. Leagtaí 
péint fhliuch anuas ar phéint fhliuch chun 
éifeacht faoi leith a chruthú ina ritheadh 
na dathanna isteach ina chéile. D’fhág an 
cur chuige sin nach mbíodh aon chiumhais 
ghéar le feiceáil sna pictiúir. Roimhe sin, 
chuireadh na péintéirí sraitheanna tanaí 
péinte nó glónraí trédhearcacha anuas ar a 
chéile.

• Lorg na grianghrafadóireachta agus na 
bpriontaí Seapánacha

• D’fhág dhá nós chultúrtha a tháinig chun 
cinn ag deireadh an 19ú haois a lorg ar an 
Impriseanachas: an ghrianghrafadóireacht 
agus an tsuim a chuir na hEorpaigh in 
ealaín mhaiseach na Seapáine, go háirithe 
sna priontaí, nós ar a dtugtaí Japonisme.

Ealaíontóirí an Impriseanachais

Claude Monet (1840–1926)

Tá Claude Monet ar an ealaíontóir is cáiliúla ar 
na hImpriseanaithe ar fad agus áirítear é mar 
cheannaire na gluaiseachta. Bhí sé diongbháilte ina 
sheasamh maidir le bheith ag péinteáil en pleine 

air agus fíordhathanna a úsáid. Bhí Monet gafa ar 
fad le mionathruithe neamhbhuana an ama agus 
an tsolais a ghabháil ar an gcanbhás. Má bhí aird na 
n-ealaíontóirí eile ar ábhair níos substaintiúla, níor 
spéis le Monet riamh ach an nóiméad faoi leith. 
Le himeacht ama ba gheall le saothair theibí iad 
pictiúir Monet agus na cruthanna daite a phéinteáil 
sé á mbá sa solas.

FÍOR 41.2 MNÁ SA GHAIRDÍN, Claude Monet, Musée d’Orsay, 
Páras

Daoine a chuaigh i bhfeidhm ar Monet

Sula ndeachaigh sé go Páras thosaigh Monet ag 
péinteáil gar dá áit chónaithe le hais chalafort 
Le Harve sa Normainn. Nuair a bhí sé i bPáras, bhuail 
sé leis an bpéintéir Camille Pissarro. Bhí Pissarro 
10 mbliana níos sine ná Monet agus bhí spéis acu 
beirt sna tírdhreacha. Chuir Pissarro an t-ealaíontóir 
Camille Corot agus péintéirí Barbizon in aithne do 
Monet. Ba faoina dtionchar siúd a tháinig Monet 
isteach ar an bpéinteáil amuigh faoin aer, nó en 

plein air, agus na buanna a bhain leis an modh 
oibre sin.

Párás

Chuir a athair brú ar Monet clárú i stiúideo Charles 
Gleyre. Is ansin a chuir sé aithne ar thriúr mac 
léinn eile – Frédéric Bazille, Alfred Sisley agus 
Pierre-Auguste Renoir. Bheadh tionchar nach 
beag ag an gcaidreamh a d’fhás idir an ceathrar 
ar scéal na healaíne. Gach tráthnóna tar éis dóibh 
a gcuid staidéir a chríochnú théidís go dtí an Café 

Guerbois, áit a mbuailidís le healaíontóirí óga eile, 
Paul Cézanne agus Edgar Degas ina measc. Bhíodh 
comhráite bríomhara acu faoi chúrsaí ealaíne.

Lean Monet ar aghaidh ag obair ar na tírdhreacha 
ar feadh cúpla bliain eile, agus sa bhliain 1865, 
ghlac an Salon le dhá mhuirdhreach leis. Ar an 

drochuair, shíl lucht critice gurb é an t-ealaíontóir 
nótálta Édouard Manet a rinne na saothair mar 
mheasc siad na sloinnte suas.

Deacrachtaí Airgeadais

Bhí saol crua ag Claude Monet ag deireadh na 
1860idí. Ba bheag an rath a bhí air ag an Salon agus 
ní thabharfadh a athair pingin dó nuair a chuala 
sé go raibh Camille, a chailín, ag iompar clainne. 
Nuair a dhiúltaigh an Salon do shaothar mór dar 
teideal Mná sa Ghairdín (fíor 41.2), d’éirigh Monet 
as fíoracha a phéinteáil ar fad. In ainneoin go raibh 
sé beo bocht, chaith sé samhradh na bliana 1869 
ag péinteáil le Renoir. Áirítear cuid de na saothair 
áille a rinne sé cois abhann an samhradh sin mar 
thúsphointe ceart an Impriseanachais.

Monet agus an tImpriseanachas
Sna 10 mbliana a lean is féidir a rá go raibh todhchaí 
an Impriseanachais trí chéile mar ghluaiseacht 
fite  fuaite  sa  dul  chun  cinn  a  rinne  Monet  mar 
ealaíontóir. Phéinteáil sé in éineacht le Renoir ag 
La Grenouillère (Linn na bhFroganna) ar bhruach 
na Séine beagán taobh amuigh de chathair Pháras 
áit a dtéadh muintir na cathrach ag snámh agus 
ag bádóireacht. Tar éis tamaill d’éirigh Monet 
bréan de bheith ina shuí ar bhruach na habhann. 

FÍOR 41.3 SNÁMHAITHE 
AG LA GRENOUILLÈRE, 
Claude Monet, An Gailearaí 
Náisiúnta, Londain

Cheannaigh sé bád cónaithe agus rinne stiúideo 
ar snámh aisti. Ba iad an bád féin agus na radhairc 
ina thimpeall na hábhair a phéinteáil sé. Is deacair 
dealú idir na saothair a rinne Monet agus Renoir le 
linn na tréimhse sin, ach amháin gurbh é Monet an 
té ba dhána den bheirt. D’iompaigh an cairdeas ina 
chaidreamh oibre agus le chéile chuir siad corr úr i 
scéal an Impriseanachais.

Sa saothar Snámhaithe ag La Grenouillère d’úsáid 
Monet buillí briste scuaibe chun gach gné den 
radharc a chruthú. D’úsáid sé buillí fada scuaibe 
chun na lamairní, na bothanna bádóireachta, na 
báid i bhfad uainn, na maidí rámha, suíocháin 
na mbád agus tamhain na gcrann a phéinteáil. 
Treisíonn na buillí scaoilte an duilliúr agus gile na 
gréine ar an uisce. Leagtar an phéint ina dabaí 

FÍOR 41.4 Prionta 
Seapánach ar bhloc 
adhmaid DROICHEAD 
CLOICHE THAR ABHAINN 
AN AJI AG SLIABH TENPO, 
Yashima Gakutei

FÍOR 41.5 

GARE ST LAZARE, Claude 
Monet, Musée d’Orsay, 
Páras

agus ina cuaracha cothroma ar an gcanbhás chun 
pátrún an tsolais ar an uisce a léiriú. Is dlúthchuid 
den phéintéireacht en plein air é an cur chuige sin, 
ach seans maith go raibh tionchar ag priontaí na 
Seapánach ar an saothar chomh maith (fíor 41.4).

Japonisme

Sa 19ú haois bhí an-tóir ag muintir na Fraince 
ar bhlocphriontaí adhmaid ón tSeapáin. Bhí 
siad le fáil go forleathan ar phraghas réasúnta 
agus bhí bailiúchán breá díobh ag Monet é féin. 
Ba dhlúthchúid de stíl na bpriontaí sin plánaí 
comhréidhe de dhathanna geala agus cruthanna 
neamhrialta a phéinteáil. Bealach nua a bhí ann do 
na hImpriseanaithe chun tírdhreacha a phéinteáil 
agus chuaigh an cur chuige i bhfeidhm orthu go 
mór. 

An dath agus an solas

Ba é an príomhthéama buan ag na hImpriseanaithe 
le linn na 1870idí ná daoine ag déanamh aeir 
dóibh féin. In imeacht ama, áfach, dhírigh siad a 
n-aird níos mó ar úsáid na ndathanna. Bhí tugtha 
faoi deara acu agus iad ag péinteáil an tsneachta 
sa gheimhreadh nach dath liath ná dubh a bhí ar 
na scáileanna ach gorm, bán agus corcra. D’aithin 
siad, leis, go mbíonn an t-atmaisféar féin ag imirt 

ar chúrsaí solais agus scátha. Den chéad uair rith 
sé leo nár ghá an pictiúr a bhriseadh suas ar an 
mbonn traidisiúnta ina gcodanna geala agus 
dorcha. Chonacthas dóibh go bhféadfaí dathanna 
geala gléineacha a úsáid chun an chodarsnacht a 
chur in iúl. Theastaigh uathu tuiscint cheart a fháil 
ar chúrsaí solais agus datha agus chuir siad suim 
sna fionnachtana ealaíochta a rinneadh sna réimsí 
sin. Thug siad faoi deara, mar shampla, go mbíonn 
tionchar ag dathanna áirithe ar a chéile nuair a 
chuirtear iad in aice a chéile, dath dearg agus glas 
mar shampla agus dathanna comhlántacha eile. 
Chuaigh siad ag pleidhcíocht leis na dathanna 
agus d’fhorbair siad teicníc ar a dtugtar an cumasc 
optúil. Is é a bhí i gceist leis sin ná buillí beaga de 
dhathanna geala a phéinteáil le hais a chéile ar an 
gcanbhás, sa tslí is go meascfaí le chéile iad i súil an 
duine a bheadh ag féachaint ar an bpictiúr.

Londain

Pósadh Monet agus Camille sa bhliain 1870 agus 
d’imigh siad as Páras go Londain nuair a bhris an 
Cogadh Franc-Phrúiseach amach. Casadh Pissarro 
ar Monet arís agus é i Londain, rud a bhí tráthúil 
go maith do Monet, mar chuir Pissarro in aithne 
don cheannaí ealaíne Paul Durand-Ruel é. Chuir an 
ceannaí an-suim in obair Monet agus sheas sé go 

FÍOR 40.6 PÁIRC NA 
BPOIPÍNÍ IN ARTENGEUIL, 
Claude Monet, Musée 
d’Orsay, Páras

láidir le gluaiseacht an Impriseanachais san am a 
bhí le teacht.

Agus é i Londain phéinteáil Monet cúpla pictiúr 
d’abhainn na Tamaise. Bhí cáil mhór ar an gceo a 
luíodh ar chathair Londan ag an am agus chuaigh sé 
sin i gcion ar Monet go mór. Rinne sé sraith d’ocht 
bpictiur de Thithe na Parlaiminte chomh maith. 
Nuair a d’fhill sé ar Pháras ar ball ba é La Gare St 

Lazare (fíor 41.5) an chéad phictiúr a phéinteáil sé. 
Ba é a chuir sé roimhe ná an solas a ghabháil agus é 
ag drithliú tríd an díon salach gloine agus anuas ar 
na scamaill ghaile. 

An Saol in Argenteuil

I ndiaidh an chogaidh chuaigh Monet agus a 
theaghlach chun cónaithe in Argenteuil taobh 
amuigh de Pháras. Bhí sé an-tógtha le háilleacht 
na háite. Ar cheann de na saothair is mó cáil leis 
ón tréimhse sin dá shaol, tá Páirc na bPoipíní in 

Artengeuil (fíor 41.6). Feictear bean agus mac Monet 
sa phictiúr agus iad ag siúl i measc na mbláthanna. 
Is minic a bhíonn bean Monet le feiceáil ina chuid 
saothar. Cuireadh Páirc na bPoipíní ar taispeáint 
ag an gcéad taispeántas Impriseanaíoch agus is 
an-eiseamláir é den spiorad a bhain le gluaiseacht 
an Impriseanachais trí chéile. Thart ar an am sin 
a péinteáladh Regatta ag Argenteuil (fíor 41.7), 
leis. Is sampla iontach é an saothar sin den tslí 
a ndeachaigh Monet i ngleic le frithchaitheamh 

an tsolais. Le stráicí móra péinte a phéinteáil sé  
crithloinnir na seolta agus na bhfoirgneamh ar an 
uisce.

Bás Camille

Rugadh an dara mac, Michel, do Camille agus 
Monet sa bhliain 1878. Buaileadh Camille breoite le 
tinneas iarbhreithe, áfach, agus rinne Monet socrú 
neamhghnách le teaghlach a iarphátrúin, Ernest 
Hoschedé. Mhair an dá theaghlach in aontíos go 
dtí go bhfuair Camille bás. Ina dhiaidh sin d’fhan 
Monet agus Alice Hoschedé in aontíos le chéile agus 
phós siad sa bhliain 1892, tar éis d’Ernest bás a fháil.

Giverny

De réir a chéile, thosaigh cúrsaí ag dul i bhfeabhas 
do Monet. Sa bhliain 1883 bhog sé féin, Alice agus 
a seisear clainne siúd go dtí Giverny, baile beag ar 
bhruach na Séine. Bhí gairdín álainn aige ann áit 
a mbíodh sé ag péinteáil gan stad. Roinnt blianta 
ina dhiaidh sin cheannaigh sé tuilleadh talún ar an 
taobh eile den bhóthar. Chuir sé sruthán uisce ar 
mhalairt slí ón abhainn chun gairdín galánta uisce 
a dhéanamh ann. Bhí linn duilleoga báite agus 
droichead Seapánach aige ann. 

Bhí cónaí ar Monet in Giverny ar feadh 43 bliain. 
Lean sé leis ag péinteáil nach mór go dtí lá a bháis sa 
bhliain 1926. Bhí sé 86 bliain d’aois nuair a cailleadh 
é ar deireadh.

FÍOR 41.7 REGATTA 
AG ARGENTEUIL, 
Claude Monet, 
Musée d’Orsay, 
Páras

Camille Pissarro (1830-1903)
Duine eile a bhí lárnach i ngluaiseacht an 
Impriseanachais ba ea é Camille Pissarro. Bhí 
sé tuairim is deich mbliana níos sine ná na 
healaíontóirí eile agus ba gheall le múinteoir dóibh 
é. Chuireadh sé comhairle orthu agus thugadh 
sé spreagadh dóibh. Ba é Pissarro a d’eagraigh 
taispeántais na nImpriseanaithe ar fad agus chuir 
seisean saothair ar taispeáint i ngach aon cheann 
de na hocht dtaispeántas sin.

Múinteoir

Duine ar leith a bhí in Pissarro sa chaoi is go raibh 
sé in ann na healaíontóirí óga a mhúineadh agus 
foghlaim uathu ag an am céanna. Bhí sé ina 
chara mór ag Claude Monet agus ag Alfred Sisley, 
ach ba é an t-ealaíontóir Paul Cézanne an té ba 
mhó a tháinig faoina choimirce. Duine gruama, 
goilliúnach a bhí in Cézanne. Ar deireadh, thréig sé 
Páras le dul ag obair ina aonar ina bhaile dúchais 
Aix-en-Provence. Ach bhí meas thar na bearta aige 
ar Pissarro, faoi mar a dúirt sé féin, ‘bhí sé mar a 
bheadh athair agam – Dia beag a bhí ann.’

Ealaíontóir óg Meiriceánach a bhí in Mary Cassatt 
a chaith seal ag obair leis na hImpriseanaithe. 

Phéinteáil sí taobh le Pissarro, agus is é a dúirt sí ina 
thaobh ‘go bhféadfadh sé an líníocht a mhúineadh 
do chloch ghlas.’

D’ainneoin sin, ní raibh mórán muiníne ag Pissarro 
as a chumas féin mar ealaíontóir. Ní go dtí go raibh 
sé amach sna blianta a bhraith sé go bhféadfadh sé 
a bheith sásta lena chuid oibre féin.

Ag casadh ar Claude Monet

Thug Cézanne ‘an chéad Impriseanaí’ ar Camille 
Pissarro. Rugadh é in Oileán San Tomás in Oileáin na 
Maighdean agus b’ann a chaith sé a óige. Francach 
ba ea é a athair, ámh, agus bhog Pissarro é féin 
go Páras le bheith ina ealaíontóir gairmiúil. Bhí 
Uilethaispeántas na bliana 1855 ar siúl nuair a bhain 
sé an chathair amach agus chuaigh tírdhreacha 
Camille Corot i bhfeidhm go mór air. Chuir sé é 
féin in aithne do Corot agus chrom sé ar fhoghlaim 
uaidh. Fuair sé ceachtanna i stiúideo Gleyre, leis, áit 
ar bhuail sé le Claude Monet. D’éirigh go maith le 
saothair luatha Pissarro sa Salon, ach de réir mar 
a chuaigh na healaíontóirí óga i bhfeidhm air, 
mealladh i dtreo an Impriseanachais é agus tháinig 
meath ar an rath a bhí air féin mar ealaíontóir. Bhí 
an-chuid fadhbanna airgid aige ina dhiaidh sin 

FÍOR 41.8 VERSAILLES, 
Camille Pissarro, Gailearaí 
Ealaíne Walters, Baltimore

agus clann óg le cothú aige.

Ag obair leis na hImpriseanaithe

D’oibrigh Pissarro leis na hImpriseanaithe agus 
chuaigh a stíl i bhfeidhm go mór air. Ach chuir sé 
roimhe féin fanacht dílis do bhunphrionsabail an 
struchtúir agus an chomhdhéanaimh ina chuid 
oibre féin. I lár na 1860idí lonnaigh sé é féin in 
Louveciennes, baile atá suite ar an tSéin gar do 
chathair Pháras. Amuigh faoin spéir a d’oibríodh sé 
agus ba shaothair thírdhreacha den chuid is mó a 
phéinteáladh sé. Bhí stiúideo aige i bPáras, áfach, 
agus nuair a bhíodh sé sa chathair bhuaileadh sé le 
Monet, Renoir, Sisley, Bazille agus Cézanne in Caifé 

Guerbois ar mhaithe le cúrsaí ealaíne a phlé. Ba nós 
le Pissarro agus Monet dul ag péinteáil i dteannta 
a chéile. Phéinteáil siad roinnt radharc gheimhridh 
le chéile, an pictiúr Bóthar Versailles (fíor 41.8) ina 
measc.

Londain

Nuair a bhris an Cogadh Franc-Phrúiseach amach 
ar an 19 Iúil 1870 thug Pissarro agus a theaghlach 
aghaidh ar Londain, áit a mbeidís níos sábháilte. 
Agus é i Londain chuaigh sé i dteagmháil leis 
an gceannaí ealaíne Durand-Ruel.

 

Ag filleadh ar Louveciennes

D’fhill Pissarro agus a theaghlach ar Louveciennes 

tar éis an chogaidh, ach chuir a bhfaca siad rompu 
ansin alltacht orthu. Bhí na Prúisigh tar éis an teach 
a ghabháil agus bhí na saighdiúirí tar éis pictiúir 
Pissarro a leagan ar an talamh agus a úsáid mar 
chosán. As an 1,500 pictiúr, nó mar sin, a d’fhág 
Pissarro ina dhiaidh, níor tháinig ach tuairim is 40 
ceann slán i ndiaidh an chogaidh. Ach níor chaill 
Pissarro aon mhisneach agus thug sé faoin obair 
arís agus é chomh díograiseach is a bhí riamh.

Taispeántais Impriseanaíocha

Le linn na 1870idí, ba é Pissarro a d’eagraigh na 
taispeántais Impriseanaíocha, é sin anuas ar a chuid 
oibre féin. Ina theannta sin uile, bhí air roinnt ama 
a chaitheamh ag cothú síochána i measc an ghrúpa. 
D’áitigh sé ar an mbuíon saothair le Cézanne a chur 
san áireamh sa chéad taispeántas Impriseanaíoch, 
sa bhliain 1874. Ar ndóigh, rinneadh an cáineadh 
céanna ar thírdhreacha Cézanne is a rinneadh ar 
shaothair na nImpriseanaithe eile. D’fhág sé sin go 
raibh na healaíontóirí ar fad thíos leis ó thaobh an 
airgid de i ndiaidh an taispeántais.

 

FÍOR 41.9 NA DÍONTA RUA, 
Camille Pissarro, Musée 
d’Orsay, Páras

Ar thóir na foirfeachta

Is minic a bhíonn bruacha abhann nó bóithre 
lúbacha le feiceáil i dtírdhreacha Pissarro. Ach ceann 
de na hábhair ab ansa leis a phéinteáil ná tithe 
agus iad leathcheilte i measc na gcrann. Ba bhreá 
leis an patrún briste a d’fhágadh na craobhacha ar 
an gcanbhás. In Na Díonta Rua (fíor 41.9), feictear 
cnuasach tithe i measc chrainn an gheimhridh ag 
Côte des Bœufs, gar dá áit chónaithe. Bhain Pissarro 
úsáid as buillí scuaibe beaga tiubha chun géaga na 
gcrann a phéinteáil. Fágann an obair scuaibe sin go 
seasann an gréasán sin de ghéaga amach i gcoinne 
dhíonta na dtithe ar shlí atá an-éifeachtach go deo.

Le linn a shaoil go léir bhí Pissarro i gcónaí ag 
iarraidh teacht ar an modh ab fhoirfe chun é féin 
agus a chuid smaointe a chur in iúl. Cé nach raibh 
pingin aige go dtí go raibh sé go luath sna 60idí, 
bhí sé i gcónaí sásta comhairle agus tacaíocht a 
thabhairt do dhaoine eile.

Géarchéim an Ealaíontóra

Bhí an ceannaí ealaíne Durand-Ruel i gcónaí sásta 
teacht i gcabhair ar Pissarro nuair ab fhéidir leis é, 
agus ar bhealach éigin d’éirigh le Pissarro snáithe a 
choimeád faoin bhfiacail. Faoin am ar reáchtáladh 
an taispeántas Impriseanaíoch deireanach sa 

bhliain 1886, áfach, bhí Pissarro é féin in umar na 
haimléise  ar fad. Ní raibh a fhios aige cá raibh a 
thriall ar bhóthar na healaíne.

An Nua-Impriseanachas

Ba é an t-amhras sin a bhí tar éis Pissarro a ghabháil 
a mheall i dtreo an Nua-Impriseanachais é. Stíl  
nua a bhí ann agus beirt ealaíontóirí eile, Paul 
Signac agus Georges Seurat ina gceannródaithe 
uirthi. Bhí modh oibre nua forbartha ag Seurat 
ina n-úsáidtí buillí scuaibe beaga bídeacha chun 
spotaí de dhathanna a chur in aice a chéile sa tslí is 
go meascfaí le chéile iad i súil an bhreathnóra. Bhí 
an modh oibre sin ródhuaisiúil agus rófhadálach 
do Pissarro, áfach, agus d’éirigh sé as sula i bhfad. 
Ba mhaith an cinneadh é mar is thart ar an am sin 
a thosaigh daoine ag tabhairt airde ar an obair 
Impriseanaíoch a bhí déanta aige.

Aitheantas ar deireadh thiar thall

Sa bhliain 1892 díoladh 50 saothar leis ag taispeántas 
mór iardhearcach agus ar deireadh thiar thall bhí 
Pissarro ábalta soláthar dá bhean agus dá chlann 
mar ba mhian leis a dhéanamh le fada. Cheannaigh 
sé teach in Eragny agus is amuigh faoin tuath gar 
don teach sin a phéinteáil sé cuid de na saothair is 
fearr a phéinteáil sé riamh. Tá stíl níos saoire agus 

FÍOR 41.10 SÉIPÉAL AGUS FEIRM 
IN ERAGNY, Camille Pissarro 
Musée d’Orsay, Páras

níos scaoilte le feiceáil in Séipéal agus Feirm in 

Eragny (fíor 41.10) i gcomparáid le saothair luatha 
Pissarro, cé go bhfuil an struchtúr féin chomh 
docht agus a bhí riamh. Staidéar ar sholas teolaí 
réscaipthe na gréine atá sa phictiúr sin. In ainneoin 
go bhfuil na dathanna pas beag níos boige ann agus 
an solas níos scaipthe ná mar a bhíonn i saothar 
Impriseanaíoch de ghnáth, fanann an t-ealaíontóir 
dílis fós do bhunús réalaíoch an Impriseanachais.

Níos déanaí ina shaol, ní raibh ar a chumas ag 
Pissarro a bheith ag obair amuigh faoin aer. Dá réir 
sin d’fhaigheadh sé seomraí ar cíos in óstáin agus 
phéinteáladh sé radhairc áille shráide. Cailleadh  
Pissarro sa bhliain 1903 agus é 73 bliain d’aois.

Pierre-Auguste Renoir (1841-1919)
Sa bhliain 1862 chláraigh Pierre-Auguste Renoir i 
stiúideo Charles Gleyre. Is ann a bhuail sé le Pissarro 
agus le Claude Monet, Alfred Sisley agus Frédéric 
Bazille, triúr a mbeadh caidreamh saoil aige leo. 
Ealaíontóir a raibh tallann mhór aige ba ea Bazille. 
Is cinnte go mbeadh an rath céanna airsean is a bhí 
ar na healaíontóirí Impriseanaíocha eile murach 
gur maraíodh é sa Chogadh Franc-Phrúiseach sa 
bhliain 1870 agus gan é ach 29 bliain d’aois. Lean 
an grúpa beag ar aghaidh ag péinteáil le chéile, fiú 
tar éis do Gleyre éirí as an obair. D’éirigh le Monet 
a áiteamh orthu dul go Fontainbleau chun dul ag  
péinteáil amuigh faoin aer. De réir a chéile tháinig 
siad isteach ar bhuntáistí na péintéireachta en plein 

air agus iad faoi thionchar Camille Corot.

Páistí Gleoite

Dála Monet, is sa solas féin agus sa tslí a mbíonn 
an solas ag imirt ar an uisce a chuir Renoir spéis ar 
dtús. I gcaitheamh an ama, áfach, thosaigh sé ag 
cur spéis i bhfíoracha daonna. I gcuid de na pictiúir 
is cáiliúla leis feictear daoine ag baint sult as an saol 
agus meangadh gáire ar a n-aghaidh acu. Thar aon 
ní eile, tá clú ar na pictiúir a phéinteáil sé de pháistí 
gleoite agus de mhná áille. Phéinteáil sé fíoracha 
nochta agus toin phéarlacha ar a gcraiceann. 
Deireadh sé nach mbraitheadh sé go raibh fíor 
nocht críochnaithe i gceart aige riamh go dtí go 
gceapfá go bhféadfaí liomóg a bhaint aisti. Shíl sé 
gur chóir go mbeadh an ealaín mealltach toisc go 
raibh an saol gruama go leor mar a bhí.

Coimhlint stíle

Dála na nImpriseanaithe eile, bhí saol crua ag Renoir 
agus é ag tosú amach mar ealaíontóir. Ach bhain sé 
clú amach sách tapa agus faoi dheireadh na 1870idí 
bhí ag éirí leis an gceannaí Paul Durand-Ruel go 
leor pictiúr leis a dhíol. D’fhág sé sin ar fad go raibh 
Renoir saor ón mbuairt faoi chúrsaí airgeadais a 
bhí ina chrá croí ag ealaíontóirí eile. Timpeall an 
ama sin bhraith Renoir nach bhféadfadh sé mórán 
eile a bhaint amach chomh fada is a bhain sé leis 
an Impriseanachas. Thug sé cuairt ar an Iodáil in 
1881-82 chun staidéar a dhéanamh ar shaothair 
na Sean-Mháistrí agus b’fhacthas dó gur chóir 
dó téagar níos fearr a chur ina chuid oibre féin. 
D’fhág an choimhlint sin a bhí ar siúl ina chroí idir 
an traidisiún agus an nuálaíocht go raibh easpa 
leanúnachais ina chuid pictiúr. De réir a chéile 
d’éirigh leis an ghéarchéim phearsanta a shárú 
agus bhí na saothair a phéinteáil sé ina dhiaidh 
sin ar chaighdeán ní ba airde ná aon rud a rinne sé 
roimhe sin.

Tionchair agus tús an tsaoil ealaíne

Ba as Limoges do Renoir agus thosaigh sé amach 

FÍOR 41.11 CAILÍNÍ ÓGA AN PHIANO, Auguste Renoir, Musée 
d’Orsay, Páras

mar phéintéir trádálach ag péinteáil fíoracha agus 
radhairc ar phoirceallán. Tar éis dó a chuid staidéir 
a chríochnú i bPáras d’fhás an cairdeas idir é féin 
agus Monet. Chaith an bheirt acu samhradh na 
bliana 1869 ag Bougival, tearmann ghalánta don 
uasaicme gar do chathair Pháras. D’fhorbair siad stíl 
na mbuillí gearra scuaibe agus na ndathanna geala 
ag La Grenouillère (fíor 41.12), ionad snámha a raibh 
an-tóir uirthi. Tar éis an Chogaidh Fhranc-Phrúisigh 
in 1870 thóg Monet teach ar cíos in Argenteuil. 
D’fhan Renior leis agus chaith an bheirt acu seal ag 
péinteáil geallta bád cois abhann agus tírdhreacha 

den cheantar tuaithe mórthimpeall orthu (fíor 
41.13). Is deacair idirdhealú idir saothair Renoir agus 
saothair Monet ag an tráth sin dá saol.

Taispeántais Impriseanaíocha

Faoin am ar chuir sé a chuid saothar ar taispeáint den 
chéad uair ag an gcéad taispeántas Impriseanaíoch 
bhí Renoir tar éis teicníc chinnte dá chuid féin 
a fhorbairt. Ba nós leis an iliomad staidéar a 
phéinteáil agus bhíodh na fíoracha iontu bunaithe 
ar chuspaí nó ar a chairde. Ba mhinic a d’oibríodh 
sé ar an gcanbhás céanna ar feadh na seachtainí, 

FÍOR 41.12 LA GRENOUILLÈRE, 
Auguste Renoir, Kunstmuseum, 
Winterthur, An Eilvéis

FÍOR 41.13 CONAIR AN FHÉIR 
FHADA, Auguste Renoir, Musée 
d’Orsay, Páras

nó ar feadh na míonna fiú, ag cur is ag cúiteamh is 
ag útamáil thart le fíoracha. An rud ab fhearr leis 
ar fad a phéinteáil ná na mainicíní as Montmartre 

agus iad gléasta sa stíl is déanaí ó Pháras mar atá le 
feiceáil in Bal du Moulin de la Galette (fíor 41.14). 
Dúradh faoin saothar sin ar ball gurbh é an pictiúr 
ab áille de chuid an 19ú haois é. Bhí an-tóir ar ócáidí 
poiblí damhsa sna 1870idí agus is éard atá le feiceáil 
sa phictiúr ná slua bailithe le chéile ag Moulin de 

la Galette in Montmartre. Dhíoltaí fíon dearg agus 
galettes (cineál vaiféala) ann agus bhíodh na sluaite 

ag tarraingt ar an áit toisc urlár damhsa amuigh 
faoin aer a bheith ann.

Scothphictiúr de dhreach agus de ghluaiseacht an 
duine atá ann. Bailíonn Renoir go leor fíoracha  
le chéile sa fhráma agus ag an am céanna éiríonn 
leis neamhbhuaine an tsolais agus na ndathanna a 
ghabháil. Tagann solas na gréine ag sileadh anuas 
tríd na crainn agus caitheann sé scáthanna ar an 
talamh agus ar na fíoracha agus iad ag rince. Is 
é breacadh agus spré sin an tsolais a thugann an 
íomhá ar fad le chéile. 

FÍOR 41.14 BAL DU MOULIN DE 
LA GALETTE, Auguste Renoir, 
Musée d’Orsay, Páras

FÍOR 41.14  LÓN LUCHT NA 
MBÁD, Auguste Renoir, 
Cnuasach Phillips, Washington, 
DC

Aline Charigot

Timpeall na bliana 1880 casadh Aline Charigot ar 
Renoir agus phós siad sa bhliain 1890. Rugadh a 
gcéad mhac, Pierre, dóibh sa bhliain 1885, rugadh 
Jean (a bhí ina scannánóir cáiliúil) in 1894 agus 
Claude in 1901. Tá Aline, í féin, le feiceáil i gceann 
de na saothair is cáiliúla a phéinteáil Renoir, Lón 

Lucht na mBád (fíor 41.15). Radharc atá ann de 
scata daoine ag baint taitnimh as an saol sa Maison 

Fournaise, bialann in oileán beag ar an tSéin. Is é a 
tharraingíonn an radharc ar fad le chéile ná an tslí a 

bhfuil na daoine sa phictiúr ag féachaint ar a chéile. 
Tá cailín i lár an phictiúir, í ag baint taca as an ráille 
agus ag breathnú ar an triúr ar dheis atá i mbun 
comhrá. Is orthu siúd a luíonn súil an bhreathóra 
chomh maith. Is í Aline an bhean ar chlé a bhfuil an 
madra aici. Bíonn sí le feiceáil go minic i bpictiúir 
Renoir, féach Ag Damhsa faoin Tuath (fíor 41.16) 
áit a bhfeicimid arís í. Is ceann de dhá phortráid de 
lánúineacha ag rince é an saothar sin a phéinteáil 
Renoir do Rurand-Ruel (fíor 41.16 & 41.17). Saothair 
mhóra is ea iad an dá cheann acu, tá na fíoracha 
chomh mór le duine nach mór, ach tá difríochtaí 
móra idir an dá phictiúr. Sa chéad cheann, feictear 

FÍOR 41.16 AG DAMHSA FAOIN TUATH, Auguste Renoir, Musée 
d’Orsay, Páras

FÍOR 41.17 AG DAMHSA SA CHATHAIR, Auguste Renoir, Musée 
d’Orsay, Páras

colainn chruinn Aline Charigot, tá meangadh ar 
a haghaidh agus í ag damhsa ar a suaimhneas 
go sona lena páirtí. Tá cuma níos staidéartha, 
níos galánta ar an mbean sa dara saothar. Is í an 
mainicín óg Marie-Clémentine Valadon atá ann, 
bean a d’iompaigh ina healaíontóir ina dhiaidh sin, 
í ag saothrú faoin ainm Suzanne Valadon. Tá cúlra 
dorcha sa dá phictiúr, rud a leagann béim ar an 
gcodarsnacht idir na dathanna láidre.

Níos déanaí, phéinteáil Renoir a bhean ag cothú 
a gcéad linbh. Nuair a fuair sí bás ar ball rinne sé 
dealbh chré-umha den radharc sona céanna.

Ag imeacht ón Impriseanachas

Le linn na 1880idí thug Renoir a chúl don 
Impriseanachas agus níor chuir sé a chuid oibre ar 
taispeáint lena chuid comhghleacaithe níos mó. 
Dúirt sé go raibh sé tar éis dul go bun an angair 
leis an Impriseanachas agus gur léir dó anois nach 

raibh an phéinteáil ná an líníocht féin aige. Thaistil 
sé chun na hIodáile le Aline féachaint an spreagfaí 
féith na healaíne arís ann. San Iodáil dó tháinig sé 
ar shaothair na Sean-Mháistrí arís agus tá athrú 
stíle le sonrú go soiléir ina chuid pictiúr ina dhiaidh 
sin. Sa phictiúr Na Scáthanna Báistí (fíor 41.18), mar 
shampla, péinteáladh na fíoracha ar dheis de réir stíl 
scaoilte agus le dathanna geala an Impriseanachais, 
ach tá cuma níos críochnúla ar na fíoracha ar an 
taobh eile agus níl na dathanna a úsáideann sé 
chomh geal céanna.

An fhíor nocht

Sa bhliain 1883 bhí taispeántas aonair ag Renoir 
i nGailearaí Durand-Ruel i bPáras. D’éirigh leis a 
chlú a bhuanú ag an taispeántas sin agus chuaigh 
Durand-Ruel ar aghaidh chun a shaothair a chur 
ar taispeáint i Nua-Eabhrac in 1886, mar a raibh 
an-éileamh ag an bpobal ar ábhar Impriseanaíoch. 
Agus é ag péinteáil fíoracha nochta amuigh faoi 
sholas na gréine, d’fhill Renoir ar na dathanna 
saibhre agus an stíl scaoilte scuaibe a d’úsáideadh sé 
níos luaithe. Sa bhliain 1887 chríochnaigh sé Lucht 

Folctha, sraith d’fhíoracha nochta baineanna. Bhí 
cáil ar Renoir de bharr na huigeachta boige péarlaí 
a bhíodh ar chraiceann na bhfíoracha aige rud atá  
le feiceáil go soiléir sa tsraith sin.

Clú agus cáil ar fud an domhain

Bualadh Renoir le hairtríteas agus é fós óg agus 
bhog sé go dtí deisceart na Fraince. Lean sé ar 
aghaidh ag péinteáil, fiú amháin nuair a bhí ar an 
mbanaltra an scuab a chur isteach ina lámh. Tar éis 
don Louvre glacadh le cuid dá phictiúr sa bhliain 
1919 thaistil Renoir go Páras chun iad a fheiceáil. 
Comóradh é ansin agus tugadh ar cuairt i gcathaoir 
rotha timpeall an ghailearaí é. Cailleadh é go gairid 
ina dhiaidh sin.

Alfred Sisley (1839-99)
Duine eile a bhí ina bhall de ghrúpa stiúideo Gleyre 
ba ea Alfred Sisley. Mac léinn ciúin a bhí ann agus 
murach gur chuir sé aithne ar Monet tá seans 
ann nach mbeadh sé tar éis dúshlán an chórais a 
thabhairt choíche.

Is minic nach ndéantar aon trácht ar Sisley agus 
stair an Impriseanachais á ríomh. Ach b’ealaíontóir 
é a raibh tallann chaolchúiseach fhíneálta aige. Tá 

FÍOR 41.18 NA SCÁTHANNA BÁISTÍ, Auguste Renoir, An 
Gailearaí Náisiúnta, Londain

an Impriseanachas – Bougival, Argenteuil agus 
Louveciennes. Deirtear gur Impriseanachas glan atá 
sna pictiúir de chathair Pháras faoi bhrat sneachta a 
phéinteáil sé, nó den tSéin agus í ag cur thar bruach. 
Murab ionann agus Pissarro ná Renoir, áfach, ní 
raibh tagairt ar bith do chúrsaí polaitíochta ná do 
chúrsaí sóisialta i dtírdhreacha Sisley.

a chuid saothar sách drámata agus cumhachtach 
agus baineann séimhe fhileata leis na tírdhreacha 
sneachta a phéinteáil sé go háirithe.

Ní raibh mórán spéise ag an bpobal ina chuid 
ealaíne áfach, agus dá réir sin is óna chairde amháin 
a tháinig aon mholadh nó spreagadh a fuair sé. 
D’oibrigh sna háiteanna ar fad a shamhlaítear leis 

FÍOR 41.19 AN BÁD SNA TUILTE,  
PORT-MARLY, Alfred Sisley, Musée 
d’Orsay, Páras

FÍOR 41.20 TUILE AG  
PORT-MARLY, Alfred Sisley, 
Musée des Beaux-Arts, Rouen

Ceisteanna

1. Cé na buntréithe a bhain leis 
an Impriseanachas?

2. Cé na teoiricí dathanna a raibh tionchar acu 
ar na healaíontóirí Impriseanaíocha?

3. Céard a bhí i gceist leis an Salon des Refusés?

4. Cén tionchar a bhí ag scoil Barbizon ar 
an Impriseanachas?

5. Cad as ar tháinig an t-ainm ‘Impriseanachas’?

6. Cad a bhí le rá ag na criticeoirí maidir leis 
an gcéad taispeántas Impriseanaíoch?

7. Cén fáth nár ghlac an pobal leis an 
Impriseanachas?

8. Cérbh iad na daoine a thacaigh leis na 
péintéirí Impriseanaíocha?

Aiste

1. Cad a bhí chomh conspóideach sin faoi na 
péintéirí Impriseanaíocha i gcomparáid le 
péintéirí an Acadaimh? Ag scríobh na haiste 
duit déan tagairt do na teicnící a chleacht 
na healaíontóirí agus mar a ndeachaigh siad 
i ngleic le dathanna agus leis an solas.

2. Roghnaigh beirt phéintéirí Impriseanaíocha 
agus tabhair mionchuntas ar a saothair. Déan 
comparáid idir ábhar na bpictiúr acu agus stíl 
na beirte. Déan tagairt do dhá mhórshaothar 
le gach duine den bheirt chun do chuid pointí 
a léiriú.

Staidéar ar phictiúr daite

1. Scrúdaigh an pictiúr Snámhaithe ag La 

Grenouillère (fíor 41.3) le Claude Monet 
agus Lón Lucht na mBád (fíor 41.15) le 
Pierre-Auguste Renoir. Déan comparáid idir 
cur chuige péintéireachta na beirte ó thaobh 
dathanna, comhdhéanamh, solas agus cruth 
an duine de.

2. Scrúdaigh Na Díonta Rua (fíor 41.9) le Camille 
Pissarro agus Tuile ag Port-Marly (fíor 41.20) le 
Alfred Sisley. Pléigh an bealach a gcaitheann 
na healaíontóirí leis an tírdhreach sa dá 
shaothar.

An saol ar a shuaimhneas

Rugadh Sisley i bPáras ach Sasanaigh shaibhre a 
bhí ina thuismitheoirí. Chaith sé seal i Londain, 
áit a ndeachaigh saothair Constable agus Turner 
i bhfeidhm air. Chuir sé faoi in Louveciennes agus 
phéinteáil sé sa dúiche Marly-le-Roi a bhí suite le 
hais Louveciennes, cois na Séine. 

Níor nós leis ach a bheith ag tarraingt ar líon 
teoranta de móitífeanna ar leith ina chuid saothar. 
Ach tá an léargas agus an fhís arb iad comharthaí 
sóirt an Impriseanachais luaith iad le feiceáil go 
soiléir iontu.

Blianta an Impriseanachais

Chuir Sisley a chuid saothar ar taispeáint leis 
na hImpriseanaithe eile. Ach, cé go raibh 
tionchar Monet le feiceáil go soiléir orthu, níor 
thuill siad an cáineadh géar a rinneadh ar chuid 
na nImpriseanaithe eile. 

Tá cáil ar leith ar an tsraith a phéinteáil sé  
de shráidbhailte agus iad faoi uisce. Íomhá 
shuaimhneach den dúlra a chuireann na pictiúir sin 
in iúl seachas an raic agus an crá croí a bhainfeadh 
le tuilte agus baile a bheith báite (fíor 41.19, 
fíor 41.20). Tá go leor daoine den tuairim gurb iad 
sin na saothair is fearr dá chuid.

Ag sracadh leis an saol 

Le cabhair ó roinnt cairde agus ceannaithe d’éirigh 
le Sisley margadh éigin a bhaint amach dá chuid 
pictiúr. Tháinig na scoilteacha air toisc go mbíodh 
sé ag obair lasmuigh sa gheimhreadh. Fuair sé bás 
le hailse sa bhliain 1899.

Conclúid
Glacadh leis an Impriseanachas de réir a chéile agus 
thosaigh an stíl ag dul i bhfeidhm ar an bpobal. 
D’éirigh le bunaitheoirí na gluaiseachta níos mó 
a bhaint amach ná toradh pearsanta ar a gcuid 
oibre. Bhí tionchar ollmhór ag a stíl nuálaíoch ar 
scéal na healaíne agus ba é an tImpriseanachas an 
ghluaiseacht ba thábhachtaí i stair na nua-ealaíne. 


